
Statws yr adroddiad 

Tudalen 2 o 60 - Adolygiad o Wasanaethau Nyrsio Ardal - Bwrdd Iechyd Prifysgol Aneurin Bevan 

Lluniwyd y ddogfen hon i'w defnyddio'n fewnol gan Fwrdd Iechyd Prifysgol Aneurin Bevan yn 
rhan o'r gwaith a gyflawnir yn unol â swyddogaethau statudol. 

Nid oes unrhyw gyfrifoldeb ar yr Archwilydd Cyffredinol na staff Swyddfa Archwilio Cymru, 
mewn perthynas ag unrhyw aelod, cyfarwyddwr, swyddog na chyflogai arall yn unigol, nac i 

unrhyw drydydd parti. 

Os gwneir cais am wybodaeth y gallai'r ddogfen hon fod yn berthnasol iddi, tynnir sylw at y 
Cod Ymarfer a gyhoeddwyd o dan adran 45 o Ddeddf Rhyddid Gwybodaeth 2000. Mae Cod 
adran 45 yn nodi'r arfer a ddisgwylir gan awdurdodau cyhoeddus wrth ymdrin â cheisiadau, 
gan gynnwys ymgynghori â thrydydd partïon perthnasol. Mewn perthynas â'r ddogfen hon, 

mae Archwilydd Cyffredinol Cymru a Swyddfa Archwilio Cymru yn drydydd partïon 
perthnasol. Dylid anfon unrhyw ymholiadau ynglŷn â datgelu neu ailddefnyddio'r ddogfen 

hon i Swyddfa Archwilio Cymru - infoofficer@wao.gov.uk  

Roedd y tîm a gyflawnodd y gwaith yn cynnwys Tracey Davies a Gabrielle Smith. 

Crynodeb 
1. Mae nyrsys ardal ymhlith prif ddarparwyr gofal yn y gymuned. Maent yn chwarae rhan 

hollbwysig yn y tîm gofal iechyd sylfaenol a chymunedol, gan ymweld â darparu gofal i 
gleifion yn y gymuned ac yn eu cartrefi eu hunain. Un o rolau eraill nyrsys ardal yw 
gweithio gyda chleifion a'u perthnasau i'w helpu i reoli eu cyflwr a'u triniaeth, gan osgoi 
cael eu derbyn neu ddychwelyd i'r ysbyty heb fod angen.  

2. Gall llwyth achosion nyrs ardal gynnwys ystod oedran eang ynghyd ag amrywiaeth 
sylweddol o broblemau iechyd, gan gynnwys cleifion â salwch terfynol. Pobl 
oedrannus a bregus yw rhan helaeth o'r cleifion. Hyd y gellir rhagweld, mae'r galw am 
wasanaethau nyrsio ardal yn debygol o gynyddu yn sgil poblogaeth oedrannus sy'n 
tyfu, arosiadau byrrach yn yr ysbyty a'r ymdrech i drin mwy o gleifion, a chanddynt 
anghenion gofal cymhleth, yn y gymuned yn lle'r ysbyty. Ar draws Bwrdd Iechyd 
Prifysgol Aneurin Bevan (y Bwrdd Iechyd), disgwylir cynnydd o 55 y cant yn nifer y 
bobl 65 oed a hŷn erbyn 20361 a rhagwelir cynnydd o 147 y cant yn nifer y bobl 
oedrannus iawn, sy'n 85 oed a hŷn.  

3. Mae model rheoli cyflyrau cronig Llywodraeth Cymru2  a'i strategaeth gofal cychwynnol 
a chymunedol3 yn nodi'r angen i newid cydbwysedd gwasanaethau ar sail system 
gyfan ac i ddarparu mwy o ofal mewn lleoliadau cymunedol. Gweledigaeth 
Llywodraeth Cymru yw cael tîm amlddisgyblaethol integredig sy'n canolbwyntio ar 
gydgysylltu gwasanaethau cymunedol ar draws ardaloedd lleol i unigolion ag 
anghenion iechyd a gofal cymdeithasol cymhleth. 

4. Yn ein gwaith blaenorol ar gyflyrau cronig4 canfuwyd y canlynol: 
• mai ychydig o fyrddau iechyd sydd â dealltwriaeth dda o gapasiti neu allu eu 

gweithlu cymunedol, gan ei gwneud hi'n anodd targedu hyfforddiant a datblygiad 
er mwyn symud gofal tua'r gymuned; 

• bod rhai byrddau iechyd wedi ad-drefnu gwasanaethau nyrsio ardal er mwyn 
darparu'r capasiti sydd ei angen i 'symud' gofal i'r gymuned a chydgysylltu gofal; 
ac 

• y gellid cydgysylltu gwasanaethau cymunedol ar gyfer y cleifion mwyaf bregus yn 
well, gan fod llawer o'r gwasanaethau hyn, gan gynnwys nyrsio ardal, yn 
darparu'r un gofal, neu ofal tebyg ar gyfer y garfan hon o gleifion. 

  

                                                 
1 Llywodraeth Cymru, Local Authority Population Projections for Wales, 2011-based Variant 
Projections  (SDR 165/2013), 2013 (Saesneg yn unig) 
2 Llywodraeth Cymru, Cynllun i Wella Iechyd a Rheoli Cyflyrau Cronig yng Nghymru: Model a 
Fframwaith Integredig ar gyfer Gweithredu, 2007 
3 Llywodraeth Cymru, Gosod y Cyfeiriad: Gwasanaethau Cychwynnol a Chymuned - Rhaglen 
Strategol ar Gyfer Cyflenwi, 2010 
4 Archwilydd Cyffredinol Cymru, Rheoli Cyflyrau Cronig yng Nghymru - Diweddariad, Mawrth 2014 

5. I fodloni'r heriau hyn, bydd angen gweithlu wedi'i gydgysylltu'n briodol, a chanddo 
adnoddau a sgiliau priodol, sydd wedi'i roi ar waith mewn modd effeithiol er mwyn 
darparu gofal yn y gymuned. Gyda'r cynnydd yn y galw am wasanaethau a'r 
cyfyngiadau parhaus ar arian, mae angen i fyrddau iechyd ddeall y defnydd a wneir o'r 
gwasanaeth nyrsio ardal a sut mae'n rhan o ddatblygiad cyffredinol gwasanaethau 
cymunedol  

6. Yn ystod 2013, cynhaliodd Swyddfa Archwilio Cymru archwiliad o wasanaethau nyrsio 
ardal y Bwrdd Iechyd. Nod yr archwiliad oedd canfod a yw'r gwasanaeth nyrsio ardal 
wedi'i sefydlu'n effeithiol er mwyn bodloni'r galw am ofal yn y gymuned. Yn ein 
hadroddiad, a gyhoeddwyd ym mis Ebrill 2014, casglwyd bod amrywio anesboniadwy 
yn yr adnoddau a'r llwyth gwaith, ynghyd â gwendidau mewn systemau gwybodaeth, a 
bod hynny’n ei gwneud hi'n anodd asesu perfformiad, capasiti a'r galw. Lluniodd y 
Bwrdd Iechyd ymateb gan reolwyr a chynllun gweithredu i fynd i'r afael ag 
argymhellion yr adroddiad, ac mae gwaith ar y gweill i'w gweithredu erbyn mis 
Gorffennaf 2015. 

7. Yn ystod 2014, cynhaliodd Archwilydd Cyffredinol Cymru adolygiad Cymru gyfan o 
wasanaethau nyrsio ardal yn seiliedig ar wybodaeth fanwl a gasglwyd o'r holl fyrddau 
iechyd. Cymerodd Bwrdd Iechyd Prifysgol Aneurin Bevan ran yn yr archwiliad hwn er 
mwyn diweddaru gwybodaeth archwilio 2013 a manteisio ar ddata y gellid eu cymharu 
drwy Gymru gyfan. Roedd hefyd yn gyfle i asesu cynnydd yn erbyn canfyddiadau 
blaenorol. Nod yr archwiliad, a gynhaliwyd rhwng mis Mawrth 2014 a mis Awst 2014, 
oedd ateb y cwestiwn canlynol: ‘A yw'r Bwrdd Iechyd yn cynllunio ac yn defnyddio'i 
adnoddau nyrsio ardal yn effeithiol yn rhan o'i ddull ehangach o ddarparu gofal yn y 
gymuned?’  
Nodir ein dull archwilio yn Atodiad 1. 

Ein prif ganfyddiadau 
8. Er bod y Bwrdd Iechyd yn cymryd camau i wella'r gwasanaeth nyrsio ardal yn rhan o'r 

ddarpariaeth ehangach o wasanaethau cymunedol, prif gasgliad yr adolygiad yw bod 
llawer o'r problemau a nodwyd yn flaenorol yn bodoli o hyd, ac nid yw'r gwelliant yn 
digwydd yn ddigon cyflym. Yn benodol: 
• Mae gan y Bwrdd Iechyd weledigaeth glir ar gyfer darparu mwy o ofal yn y 

gymuned, ac mae'r trefniadau rheoli adrannol yn gweithio'n dda. Fodd bynnag, 
nid ydyw eto wedi diffinio cylch gorchwyl a gofynion y gwasanaeth nyrsio ardal o 
ran ei weithlu cymunedol.  

• Mae deall y galw am y gwasanaeth yn parhau i fod yn her gan ei gwneud hi'n 
anodd asesu a oes digon o adnoddau i fodloni'r angen, ond mae'r Bwrdd Iechyd 
yn gweithio i ymdrin â hyn. 

• Mae'r amrywio anesboniadwy yn y defnydd o adnoddau a'u dosbarthiad yn 
golygu bod y Bwrdd Iechyd yn dal heb fod yn sicr bod staff yn cael eu rhoi ar 
waith mewn modd effeithiol, a'u bod yn cyd-fynd â'r llwyth achosion.  

• Mae'r Bwrdd Iechyd yn cymryd camau i gynyddu ei allu i fonitro ac adrodd ar 
berfformiad yn systematig, ac mae sawl fforwm yn bodoli i gefnogi cyfathrebu 
proffesiynol a gweithredol. 

9. Ceir crynodeb o'n prif ganfyddiadau yn y tabl isod. Nodir y dystiolaeth fanwl sy'n sail i'r 
canfyddiadau hyn yn Atodiad 2 ar ffurf cyflwyniad tebyg i'r un a roddwyd i uwch reolwyr 
ar 19 Ionawr 2015. Bydd y setiau data sy'n sail i ganfyddiadau'r archwiliad yn cael eu 
rhannu â'r Bwrdd Iechyd. 

Rhan 1 - Mae gan y Bwrdd Iechyd weledigaeth glir ar gyfer darparu mwy o ofal yn y 
gymuned, ac mae'r trefniadau rheoli adrannol yn gweithio'n dda. Fodd bynnag, nid ydyw 
eto wedi diffinio cylch gwaith a gofynion y gwasanaeth nyrsio ardal o ran ei weithlu 
cymunedol.  

Mae gan y Bwrdd Iechyd weledigaeth lefel uchel i ddarparu mwy o ofal yn y gymuned ac, i 
gefnogi'r weledigaeth, mae'n symud tuag at wasanaethau iechyd a gofal cymdeithasol 
integredig  
• Mae'r Bwrdd Iechyd yn gwybod ei fod yn wynebu sawl her mewn perthynas â'r boblogaeth 

sy'n heneiddio, a'r galw tebygol am wasanaethau yn y dyfodol wrth geisio ail-lunio 
gwasanaethau o fewn y cyfyngiadau ariannol cyfredol. 

• Yng Nghynllun Tymor Canolig Integredig y Bwrdd Iechyd, nodir ei ymrwymiad i ddarparu mwy 
o ofal mewn lleoliadau gofal cychwynnol a chymunedol, ond nid oes digon o fanylion 
ynghylch sut y cyflawnir yr ymrwymiad hwn.  

• Yn rhan o Dyfodol Clinigol, mae'r Bwrdd Iechyd yn bwriadu cynyddu'n rhannol nifer y cleifion 
y gofelir amdanynt yn y gymuned yn rhan o gynllun integreiddio ehangach, gan gadw ffocws 
nyrsio ardal ar yr un pryd. 

• Er bod enghreifftiau i'w cael o integreiddio gwasanaethau, mae'r rhain yn amrywio o ran 
diffiniad, ymarfer a chyflenwi. 

• Mae'r Bwrdd Iechyd yn cydnabod bod bylchau yn yr wybodaeth sydd ei hangen er mwyn 
llywio'r gwaith o ddatblygu gwasanaethau nyrsio cymunedol sy'n addas i'r diben. 

Nid yw'r Bwrdd Iechyd wedi diffinio cylch gwaith na gofynion gweithlu'r gwasanaeth 
nyrsio ardal o fewn y gwasanaeth nyrsio cymunedol newydd integredig. 
• Mae'r Bwrdd Iechyd ar hyn o bryd yn gweithio i ddiffinio'r gwasanaethau nyrsio cymunedol, 

gan gynnwys mwy o integreiddio rhwng y Gwasanaeth Nyrsio Ardal a'r Timau Adnodd 
Cymunedol. 

• Cafwyd llai o gynnydd na'r disgwyl wrth ddiweddaru'r fanyleb Nyrsio Ardal er mwyn cymryd 
ystyriaeth o'r angen i integreiddio'r timau nyrsio ardal a'r timau adnodd cymunedol. 

• Mae cynllun busnes integredig yr Is-adran Gwasanaethau Cymunedol yn amlinellu'r heriau  o 
ran gweithredu, ond nid oes cynlluniau gweithlu cynhwysfawr yn sail ar ei gyfer. 

Mae'r strwythur is-adrannol yn darparu llinellau atebolrwydd rheolaethol a phroffesiynol 
clir i gefnogi'r gwaith o gyflenwi'r gwasanaeth nyrsio ardal, ac mae'r trefniadau hyn yn 
gweithio'n dda. 
• Mae'r Gwasanaeth Nyrsio Ardal oddi mewn i'r Is-adran Gwasanaethau Cymunedol, ac mae'r 

trefniadau rheoli'n gyson ar draws yr ardaloedd.  
• Mae'r llinellau atebolrwydd rheolaethol yn glir, gyda nyrsys arweiniol yn yr ardaloedd yn 

gyfrifol am fonitro ac adolygu darpariaeth gwasanaeth.  
• Er bod un arweinydd proffesiynol ar gyfer y gwasanaeth nyrsio ardal yn absennol, adroddir 

bod y trefniadau'n gweithio'n dda ar lefel weithredol. 

 Rhan 2 - Mae deall y galw am y gwasanaeth yn parhau i fod yn her gan ei gwneud hi'n 
anodd asesu a oes digon o adnoddau i fodloni'r angen, ond mae'r Bwrdd Iechyd yn 
gweithio i fynd i'r afael â hyn. 

Ni cheir rhyw lawer o ddealltwriaeth o'r galw am y gwasanaethau nyrsio ardal, ond 
mae'r Bwrdd Iechyd yn gweithio i fynd i'r afael â hyn. 
• Mae'r Bwrdd Iechyd yn cydnabod nad oes unrhyw adolygiad systematig o'r galw ac o 

lwythi gwaith ar raddfa'r sefydliad; nid yw'r systemau cyfredol yn ddigonol ar gyfer 
anghenion y Bwrdd, ac mae sawl risg yn gysylltiedig â hwy, er bod cynlluniau bellach ar 
droed am ddatrysiad dros dro ar gyfer yr holl fwrdd iechyd. 

• Yn ardal Caerffili, cynhaliwyd archwiliad untro i wella'r ddealltwriaeth o'r llwyth achosion.  
• Yn gyffredin â byrddau iechyd eraill yng Nghymru, ni ddefnyddir unrhyw offeryn safonedig i 

fesur dibyniaeth cleifion ar hyn o bryd, ac mae'r Bwrdd Iechyd yn disgwyl i offeryn 
cenedlaethol gael ei ddatblygu.  

• Ceir enghreifftiau o gydweithio â gweithwyr proffesiynol eraill ym maes iechyd a gofal 
cymdeithasol i nodi a goleuo anghenion y cleifion mwyaf cymhleth yn y llwyth achosion. 

Mae rhai camau wedi cael eu cymryd yn lleol i wella'r rheolaeth ar y galw, ond  
mae angen mwy o welliannau i'r rheolaeth ar y galw ar raddfa'r bwrdd iechyd.  
• Nid yw'r Bwrdd Iechyd wedi diweddaru nac ail-lansio ei feini prawf atgyfeirio eto, gan y 

bydd yn rhan o fanyleb ddiwygiedig y gwasanaeth nyrsio ardal. 
• Mae grŵp gorchwyl a gorffen, y Grŵp Hysbyseg Cymunedol, wedi cael ei sefydlu i oleuo a 

gwella gwybodaeth rheoli'r galw. 
• Mae'r gwasanaeth wedi bod yn gweithio mewn partneriaeth â Rhwydweithiau Cymunedol 

Cymdogaeth i gael dealltwriaeth o amrywio yn y defnydd o'r gwasanaeth nyrsio ardal.  
• Dengys canfyddiadau'r archwiliad fod cyfran fwy o staff nyrsio ardal o'r farn fod 

gwybodaeth atgyfeirio yn ddigonol, ond mae peth gwybodaeth sylfaenol yn dal i fod ar goll. 
• Mae rhai ardaloedd bellach yn fwy rhagweithiol wrth reoli'r galw, ac wrth herio'r 

atgyfeiriadau ddaw i law. 

Mae'n dal yn anodd asesu a oes digon o gapasiti, er gwaetha'r cynnydd parhaus yn 
niferoedd y gweithlu. 
• Mae rhai anghysondebau'n parhau rhwng y ffynonellau amrywiol o ddata am y gweithlu.  
• Ers 2011, mae'r gweithlu nyrsio ardal wedi cynyddu ar gyfradd uwch nag yn rhannau eraill 

o Gymru. 
• Mae nifer y staff nyrsio ardal sydd ar gael ar gyfer y boblogaeth o gleifion cofrestredig yn is 

na chyfartaledd Cymru.  
• Ym Mwrdd Iechyd Aneurin Bevan y ceir y gyfran uchaf yng Nghymru o nyrsys staff 

cymunedol o gymharu â byrddau iechyd eraill, tra bo'r gyfra o weithwyr cymorth gofal 
iechyd gyda'r isaf. 

• Yn wahanol i'r rhan fwyaf o wasanaethau nyrsio ardal yng Nghymru, mae gan y timau 
gefnogaeth weinyddol.  

Rhan 2 - Mae deall y galw am y gwasanaeth yn parhau i fod yn her gan ei gwneud hi'n 
anodd asesu a oes digon o adnoddau i fodloni'r angen, ond mae'r Bwrdd Iechyd yn 
gweithio i fynd i'r afael â hyn. 

Mae'r Bwrdd Iechyd yn buddsoddi mewn hyfforddiant ffurfiol i'w wasanaeth nyrsio 
ardal, ond ceir risgiau corfforaethol a gweithredol yn gysylltiedig â lefelau isel o 
gydymffurfio â'r broses arfarnu, a chyda pheth hyfforddiant statudol a gorfodol. 
• Nid oedd llawer o'r staff wedi derbyn arfarniad ac adolygiad o'u cynllun datblygu personol o 

fewn y 12 mis diwethaf. 
• Mae'r lefelau cydymffurfio â hyfforddiant statudol a gorfodol yn wael ar y cyfan, gyda 

lefelau isel iawn o gydymffurfio mewn rhai meysydd, fel codi a symud, dadebru ac atal a 
rheoli heintiau.  

• Mae'r gyfran o staff nyrsio cofrestredig a chanddynt gymhwyster ymarferydd arbenigol yn is 
na chyfartaledd Cymru, ac mae'r Bwrdd Iechyd wedi sicrhau cyllid ar gyfer hyfforddiant 
ychwanegol  

• Mae'r Bwrdd Iechyd yn gwneud gwaith i ystyried sut y gall wneud defnydd mwy effeithiol o 
weithwyr cymorth iechyd, ac i ddatblygu rhaglenni hyfforddiant seiliedig ar gymhwysedd ar 
eu cyfer. 

• Yn ôl y dystiolaeth a gasglwyd yn ystod yr archwiliad, mae staff nyrsio ardal cofrestredig fel 
arfer yn gwneud defnydd o'r sgiliau y cawsant eu hyfforddi ar eu cyfer.  

Rhan 3 - Mae'r amrywio anesboniadwy yn y defnydd o adnoddau a'u dosbarthiad yn 
golygu bod y Bwrdd Iechyd yn dal heb fod yn sicr bod staff yn cael eu rhoi ar waith 
mewn modd effeithiol a'u bod yn cyd-fynd â'r llwyth achosion. 

O gymharu â byrddau iechyd eraill, mae staff yn treulio cyfran uwch o'u hamser yn rhoi 
gofal uniongyrchol i gleifion, ond ceir amrywio anesboniadwy o hyd yn y modd y caiff 
timau nyrsio ardal eu rhoi ar waith yn lleol.  
• Y gyfran o amser a oedd yn cael ei dreulio yn rhoi gofal uniongyrchol i gleifion oedd yr 

uchaf yng Nghymru, ond mae gwahaniaethau mawr o hyd rhwng y gwahanol dimau, o 
fewn yr ardaloedd a rhyngddynt, ac o fewn ac ar draws y graddfeydd.  

• Ar y cyfan mae'r amser teithio ar gyfer ymweliadau'n gysylltiedig â chleifion yr un peth â 
chyfartaledd Cymru. 

• Ymddengys fod y gymysgedd o staff o raddfeydd gwahanol a ddefnyddiwyd yn ystod yr 
wythnos yn gost-effeithiol, gyda staff Band 7 yn cael eu defnyddio ar ddydd Llun i ddydd 
Gwener yn bennaf. 

Mae'r llwythi achosion yn parhau i fod wedi'u dosbarthu'n anwastad rhwng gwahanol 
dimau nyrsio ardal, ac ni all y Bwrdd Iechyd fod yn sicr bod ei adnoddau nyrsio ardal 
yn cyd-fynd ag anghenion y llwyth achosion  
• Mae'r llwythi gwaith, o'u mesur yn ôl nifer y cleifion fesul nyrs ardal, ddwy i dair gwaith yn 

fwy mewn rhai timau o nyrsys ardal, o gymharu â thimau eraill. 
• Cynhaliodd staff nyrsio ardal fwy na 10,800 o ymweliadau neu gysylltiadau â chleifion yn 

ystod wythnos yr archwiliad; fodd bynnag, cafwyd llawer o amrywio anesboniadwy rhwng y 
timau o ran nifer y cleifion yr ymwelwyd â hwy a'r amser a gymerwyd i'w trin. 

• Ar sail yr ymarfer dyddiaduron, gweithiodd dau o bob tri aelod o staff nyrsio ardal fwy na'u 
horiau gwaith contract.  

Rhan 3 - Mae'r amrywio anesboniadwy yn y defnydd o adnoddau a'u dosbarthiad yn golygu 
bod y Bwrdd Iechyd yn dal heb fod yn sicr bod staff yn cael eu rhoi ar waith mewn modd 
effeithiol a'u bod yn cyd-fynd â'r llwyth achosion.  

Er y cafwyd rhai gwelliannau, dengys canfyddiadau archwilio fod angen gwneud mwy i 
wella'r rheolaeth ar y llwyth achosion.  
• Anaml iawn y bydd llwythi achosion yn cau. Yn hytrach, byddant yn ymestyn i gynnwys cleifion 

newydd, a gall nifer yr ymweliadau â chleifion ar unrhyw ddiwrnod arbennig fod yn ddiderfyn. 
• Mae tîmau erbyn hyn yn mynd ati i ‘dacluso’ eu llwythi achosion yn fisol gan ddyrannu amser ‘di-

darf’ i reolwyr tîmau i graffu a rheoli llwythi achosion. 
• Mae dau dîm yn darparu gofal i gleifion y tu allan i ffiniau'r Bwrdd Iechyd, ac mae'r ddau'n 

wynebu nifer o heriau wrth gydgysylltu gwasanaethau i'r cleifion hyn. 
• Gofelir am y rhan fwyaf o gleifion yn eu cartref eu hunain, er bod rhai arweinwyr tîm o'r farn nad 

yw'r holl gleifion hyn yn gleifion sy'n 'gaeth i'w cartref'.  
• Mae staff yn parhau i ddweud wrthym nad yw cleifion gartref pan fyddant yn ymweld. 

Rhan 4 - Mae'r Bwrdd Iechyd yn cymryd camau i gynyddu ei allu i fonitro ac adrodd ar 
berfformiad yn systematig, ac mae sawl fforwm yn bodoli i gefnogi cyfathrebu proffesiynol a 
gweithredol. 

Mae gan y Bwrdd Iechyd gynllun i ymdrin â'r wybodaeth y mae arno ei hangen er mwyn 
monitro ac adrodd ar berfformiad, gan gynnwys adborth gan gleifion.  
• Mae'r Bwrdd Iechyd yn cydnabod bod ei systemau gwybodaeth presennol yn annigonol ar gyfer 

monitro ac adrodd ar berfformiad, a chan nad oes system wybodaeth gymunedol ar gael i Gymru 
gyfan, mae'r Bwrdd Iechyd yn datblygu system wedi'i chynllunio'n arbennig i ymdrin â'i 
anghenion o ran gwybodaeth yn y tymor byr i'r tymor canolig.  

• Yng nghynllun busnes integredig yr Is-adran Gwasanaethau Cymunedol, cyfeiriwyd at ddatblygu 
trefniadau cadarn a chynhwysfawr i reoli perfformiad fel maes blaenoriaeth allweddol. Fodd 
bynnag, nid yw'r camau a gynlluniwyd i fod i gael eu cwblhau hyd fis Gorffennaf 2015. 

• Mae'r Bwrdd Iechyd wedi nodi y dylai fframwaith Ansawdd a Diogelwch Cleifion diwygiedig yr Is-
adran Gwasanaethau Cymunedol gefnogi dull mwy strwythuredig a chyson o roi sicrwydd, ond 
bydd angen profi hyn.  

• Mae'r Bwrdd Iechyd yn gweithio i fynd i'r afael â'r bylchau mewn adborth gan gleifion yn y 
gymuned. 

• Mae'r Bwrdd Iechyd yn chwarae rhan weithgar er mwyn datblygu gwasanaethau nyrsio ardal 
ledled Cymru ac mae'n gweithio i gryfhau cyfathrebu mewnol ac allanol y gwasanaeth 
cymunedol. 

• Mae uwch staff nyrsio yn cyfrannu at fforymau Cymru gyfan sy'n gysylltiedig â'r gwasanaeth 
nyrsio ardal.  

• Ceir fforwm uwch nyrsys cymunedol ar gyfer y bwrdd iechyd cyfan sy'n cyfarfod yn rheolaidd, a 
bydd gwybodaeth o fforymau Cymru gyfan a fforymau lleol yn cael eu rhannu â'r timau drwy 
gyfarfodydd briffio rheolaidd. 

• Yn flaenorol, byddai cyfarfodydd yn cael eu cynnal i arweinwyr tîm o'r holl fwrdd iechyd, ond 
peidiodd y cyfarfodydd hyn oherwydd yr ymrwymiadau teithio ac amser; yn lle hynny, bydd 
arweinwyr tîm yn cyfarfod fel grŵp ar raddfa leol. 

• Mae'r nyrs weithredol yn cynnal cyfarfodydd bob chwarter â'r holl arweinwyr tîm ac uwch 
aelodau staff cymunedol i drafod materion proffesiynol, ac mae cyfarfodydd ansawdd a 
diogelwch cleifion yn cael eu cynnal yn fisol ag arweinwyr tîm cymunedol i drafod materion 
gweithredol. 

• Caiff staff nyrsio ardal, waeth beth fo'u gradd, fynd i un o ddau fforwm sy'n cyfarfod bob  
yn eilfis i drafod materion sy'n ymwneud yn benodol â nyrsio ardal.  

Materion i ymdrin â hwy  
10. Yn ein hadroddiad archwilio diwethaf ar nyrsio ardal, gwnaed sawl argymhelliad 

thematig. Mae pob argymhelliad yn dal i fod yn berthnasol, ac mae gwaith ar y gweill o 
fewn y Bwrdd Iechyd i ymdrin â hwy. Dylai'r Bwrdd Iechyd sicrhau bod camau i ymdrin 
â'r argymhellion yn cael eu rhoi ar waith erbyn mis Gorffennaf 2015, sef y dyddiad 
cytunedig, fel y nodwyd yn y cynllun gweithredu.   

 
 



Atodiad 1 

Dull archwilio 
Gofynnai'r archwiliad y cwestiwn canlynol: A yw'r Bwrdd Iechyd yn cynllunio ac yn 
defnyddio'i adnoddau nyrsio ardal yn effeithiol yn rhan o'i ddull ehangach o ddarparu gofal 
yn y gymuned. Yn benodol, archwiliwyd: 
• a oes strategaeth glir ar gyfer darparu'r gwasanaeth nyrsio ardal; 
• a oes digon o adnoddau nyrsio ardal er mwyn bodloni'r galw; 
• a yw'r staff nyrsio ardal yn cael eu rhoi ar waith mewn modd effeithiol; ac  
• a oes trefniadau effeithiol i fonitro ansawdd a pherfformiad gwasanaethau nyrsio ardal. 
Cynhaliom sawl gweithgaredd archwilio rhwng mis Mawrth a mis Awst 2014 er mwyn ateb y 
cwestiynau hyn. Cynhaliwyd pob gweithgaredd archwilio, a ddisgrifir yn y tabl isod, mewn 
wythnosau dilynol er mwyn lleihau effaith y naill weithgaredd ar y llall.  
 

Gweithgareddau archwilio Pwrpas 

1. Arolwg o'r timau Gofynnwyd i arweinwyr timau unigol lenwi holiadur byr am eu 
tîm. Yn yr arolwg, gofynnwyd am wybodaeth am niferoedd y 
gweithlu, y mathau o weithgareddau gofal yr oedd y staff wedi'u 
hyfforddi i'w darparu ac a oedd y sgiliau hyn yn cael eu 
defnyddio, nifer y staff a chanddynt gymwysterau ymarferydd 
arbenigol, cyfranogiad mewn goruchwyliaeth glinigol ac amser 
wedi'i neilltuo ar gyfer hyfforddiant. 
Cwblhawyd a derbyniwyd dau ddeg wyth o arolygon.   

2. Dyddiadur llwyth gwaith 
unigol 

 

Gofynnwyd i'r holl staff nyrsio, a oedd yn gweithio fel aelod o 
dîm nyrsio ardal ar adeg yr archwiliad, gadw dyddiadur saith 
diwrnod o'u gweithgarwch rhwng 7 Ebrill ac 13 Ebrill 2014. 
Roedd y dyddiadur yn cofnodi'r amser yr oedd aelodau unigol o 
staff yn ei dreulio ar wahanol fathau o weithgarwch, a nifer a 
lleoliad y cysylltiadau â chleifion.  
Cwblhawyd a derbyniwyd 306 o ddyddiaduron o'r wythnos dan 
sylw gan staff a weithiai i'r gwasanaeth nyrsio ardal, gan 
gynnwys staff banc, myfyrwyr cyn cofrestru ar eu trydedd 
flwyddyn a myfyrwyr ôl-gofrestru. Amcangyfrifwn fod 94 y cant 
o'r staff a oedd ar yr amserlen waith yn ystod yr wythnos dan 
sylw wedi’u cynnwys yn yr arolwg dyddiaduron.    

3. Arolwg rhagolygol o 
atgyfeiriadau i'r 
gwasanaeth 

Gofynnwyd i'r timau nyrsio ardal lenwi holiadur byr am bob 
atgyfeiriad a dderbyniodd y tîm ac a arweiniodd at ymweliad 
wyneb yn wyneb neu alwad ffôn, rhwng 31 Mawrth a 6 Ebrill 
2014. Gofynnai'r arolwg am wybodaeth ynghylch nifer a natur yr 
atgyfeiriadau a wnaed i'r gwasanaethau nyrsio ardal, gan 
gynnwys ansawdd yr wybodaeth atgyfeirio a phriodolrwydd 
tybiedig yr atgyfeiriadau a dderbyniwyd. Llenwodd pob tîm 
holiadur ar gyfer pob atgyfeiriad newydd. 
Cwblhawyd a derbyniwyd 605 o arolygon.  

Gweithgareddau archwilio Pwrpas 

4. Arolwg o'r llwyth achosion Ni wnaethom ailadrodd yr arolwg llwyth achosion yn rhan o 
archwiliad 2014. 

5. Arolwg o'r Bwrdd Iechyd Gofynnwyd i'r Bwrdd Iechyd lenwi holiadur byr, a ofynnai am 
wybodaeth ynglŷn â model y ddarpariaeth ar gyfer 
gwasanaethau nyrsio ardal, tueddiadau yn niferoedd y gweithlu 
a gwariant ar wasanaethau, gwybodaeth am gydymffurfio â'r 
broses arfarnu ac adolygu perfformiad, a hyfforddiant statudol a 
gorfodol ar drefniadau i reoli perfformiad, gan gynnwys 
agweddau ar ansawdd a diogelwch. 

6. Gweithdai gydag 
arweinwyr tîm a rheolwyr 

Rhannwyd canfyddiadau'r ymarferion casglu data ag arweinwyr 
tîm a rheolwyr mewn dau weithdy adborth a gynhaliwyd ym mis 
Hydref a mis Tachwedd 2014. Roedd y gweithdai hyn yn gyfle i'r 
arweinwyr tîm gynnig sylwadau ynghylch dilysrwydd y 
canfyddiadau.  

7. Gweithdai gyda'r uwch dîm 
rheoli nyrsys a'r 
cyfarwyddwyr gweithredol. 

Cyfarfuom ag uwch reolwyr a chyfarwyddwyr gweithredol yn 
ystod mis Ionawr 2015 er mwyn rhannu ein casgliadau 
cychwynnol yn seiliedig ar ganfyddiadau'r archwiliad.  

